ПРА КАНЦЭРТЫ Ў КАСЦЁЛАХ
Інструкцыя Кангрэгацыі Божага культу
Прат. № 1251/87, 5 лістапада 1987 года

I.
МУЗЫКА Ў КАСЦЁЛАХ ПА-ЗА МЕЖАМІ ЛІТУРГІЧНЫХ ЦЭЛЕБРАЦЫЙ
1. Адной з рысаў сучаснай культуры з’яўляецца цікаўнасць да музыкі. Той факт, што пры дапамозе радыё, дыскаў, касет і тэлебачання можна з лёгкасцю паслухаць класічныя творы дома, ні ў якім разе не змяншае задавальнення ад наведвання жывых канцэртаў, а нават павялічвае яго. Гэта станоўчая з’ява, бо музыка і спеў спрыяюць духоўнаму ўзвышэнню чалавека.
У некаторых краінах павелічэнне колькасці канцэртаў прывяло да таго, што гэтыя мерапрыемствы ўсё часцей адбываюцца ў касцёлах. Гэта тлумачыцца рознымі прычынамі: мясцовымі патрэбамі, калі, напрыклад, нялёгка знайсці адпаведнае памяшканне; меркаваннямі акустыкі, з пункту гледжання якой касцёлы з’яўляюцца ідэальнымі месцамі; меркаваннямі эстэтыкі, каб канцэрт праводзіўся ў прыгожай абстаноўцы; меркаваннямі зручнасці, а менавіта жаданнем прадставіць творы ў тым асяроддзі, для якога іх напісалі; чыста практычнымі прычынамі, перадусім у выпадку арганных канцэртаў, бо касцёлы зазвычай абсталяваныя арганамі.
2. У сувязі з развіццём гэтага культурнага працэсу новая сітуацыя ўзнікла і ў Касцёле.

Касцёльныя хоры (scholae cantorum) рэдка мелі нагоду для выканання свайго традыцыйнага рэпертуару сакральнай паліфанічнай музыкі ў кантэксце літургічных цэлебрацый.
З гэтай прычыны ўзнікла ініцыятыва выконваць гэтую сакральную музыку ў касцёлах у форме канцэртаў. Тое самае адбылося з грыгарыянскім спевам, які стаўся часткай канцэртных праграм як у касцёлах, так і па-за імі.
Таксама заслугоўваюць увагі так званыя “канцэрты духоўнай музыкі”, якія называюцца так з-за таго, што прадстаўленая на іх музыка можа лічыцца рэлігійнай з увагі на тэматыку, характар звязаных з ёю тэкстаў і месца яе выканання.
У некаторых выпадках такія падзеі суправаджаюцца чытаннямі, малітвай і момантамі цішыні. З улікам гэтых рысаў іх амаль што можна параўнаць з “пабожнымі практыкаваннямі”.

3. Павелічэнне колькасці канцэртаў, якія праводзяцца ў касцёлах, выклікае ў пробашчаў і рэктараў касцёлаў некаторыя пытанні, на якія неабходна даць адказ.

Поўная адкрытасць касцёлаў для правядзення канцэртаў вядзе да супраціву і незадаволенасці некаторых вернікаў, аднак, з іншага боку, поўную адмову ад іх правядзення могуць кепска ўспрыняць арганізатары канцэртаў, музыканты і спевакі.
Перадусім неабходна мець на ўвазе значэнне і мэту касцёлаў. Кангрэгацыя Божага культу лічыць слушным прапанаваць біскупскім канферэнцыям і — наколькі гэта іх датычыцца — нацыянальным камісіям па літургіі і сакральнай музыцы некаторыя заўвагі і інтэрпрэтацыі кананічных нормаў, звязаных з выкарыстаннем касцёлаў для выканання розных відаў музыкі: літургічнай музыкі і спеву, музыкі рэлігійнага натхнення і нерэлігійнай музыкі.
4. У сучасным кантэксце неабходна перачытаць нядаўнія дакументы, у якіх разглядаецца дадзеная тэма, перадусім канстытуцыю пра святую літургію Sacrosanctum concilium, інструкцыю Musicam sacram ад 5 сакавіка 1967 года, інструкцыю Liturgicae instaurationes ад 5 верасня 1970 года, а таксама прадпісанні кан. 1210, 1213 і 1222 Кодэкса кананічнага права.
Дадзены дакумент датычыцца перадусім выканання музыкі па-за межамі цэлебрацыі літургіі. 
Гэтым спосабам Кангрэгацыя Божага культу жадае дапамагчы паасобным біскупам прыняць адпаведныя пастырскія рашэнні, згодныя з грамадска-культурнай сітуацыяй у іх асяроддзях.

II.
НЕКАТОРЫЯ РАЗВАЖАННІ
Характар і прызначэнне касцёлаў
5. Згодна з традыцыяй, выражанай у абрадзе пасвячэння касцёла і алтара, касцёлы з’яўляюцца перадусім месцамі, дзе збіраецца люд Божы. Гэты люд “на ўзор еднасці Айца, Сына і Духа Святога яднаецца ў Касцёл — збудаваную з жывых камянёў Божую святыню, у якой адбываецца пакланенне Айцу ў духу і праўдзе. Ад старажытных часоў слова “касцёл” пашыралася таксама на будынак, у якім хрысціянская супольнасць яднаецца для слухання Божага слова, сумеснай малітвы, прыняцця сакрамэнтаў, цэлебрацыі Эўхарыстыі” і пакланення ў ім няспынна трываючаму Сакрамэнту (пар. Парадак пасвячэння касцёла, раздз. ІІ, 1).
Аднак касцёлы нельга лічыць проста “публічнымі” месцамі для любых сустрэч. Гэтыя месцы з’яўляюцца сакральнымі: ад моманту пасвячэння і благаслаўлення яны незваротным чынам “аддзелены” для здзяйснення Божага культу.

Як бачныя будынкі, касцёлы з’яўляюцца знакамі пілігрымуючага Касцёла на зямлі і вобразамі, якія абвяшчаюць нябесны Ерузалем; месцамі, у якіх ужо тут, на зямлі актуалізуецца таямніца еднасці паміж Богам і людзьмі. Як у гарадах, так і ў вёсках касцёл застаецца Божым домам і знакам прабывання Бога сярод людзей. Ён застаецца сакральным месцам нават тады, калі ў ім не адбываецца ніякая літургічная цэлебрацыя.

У грамадстве трывогі і шуму, асабліва ў вялікіх гарадах, касцёлы таксама з’яўляюцца тымі месцамі, дзе людзі збіраюцца ў цішыні і малітве, каб шукаць душэўны спакой і святло веры.
Аднак гэта будзе магчыма толькі тады, калі касцёлы захаваюць сваю ідэнтычнасць. Калі касцёлы выкарыстоўваюцца не для іх уласцівай мэты, згодна са словамі Пана: “Дом Мой — гэта дом малітвы” (Лк 19, 46), іхняя роля як знаку хрысціянскай таямніцы ставіцца пад пагрозу, а педагогія веры і адчувальнасць Божага люду церпяць большую ці меншую шкоду.

Значэнне сакральнай музыкі

6. Сакральная музыка, як вакальная, так і інструментальная, мае вялікае значэнне. Пад сакральнай музыкай мы разумеем тую музыку, “якая, будучы ўкладзенай для цэлебрацыі Божага культу, надзелена святасцю і лагоднасцю формы” (Musicam sacram, 4a). Касцёл лічыць сакральную музыку “бясцэнным скарбам, які ўзвышаецца над іншымі відамі мастацтва”, прызнаючы, што яна выконвае “службовую функцыю ў сакральным служэнні” (пар. Sacrosanctum concilium, 112), і рэкамендуючы “захоўваць і аберагаць яе з найвялікшым клопатам” (пар. Sacrosanctum concilium, 114).
Калі выкананне сакральнай музыкі адбываецца падчас цэлебрацыі, яно павінна дастасоўвацца да рытму і патрабаванняў літургіі. Часта гэта прымушае абмяжоўваць выкарыстанне музычных кампазіцый, створаных у той час, калі актыўны ўдзел вернікаў не падкрэсліваўся ў якасці крыніцы сапраўднага хрысціянскага духу (пар. Sacrosanctum concilium, 14; Пій Х, Tra le sollecitudini).

Змены, аналагічныя тым, што закранулі выкананне музычных твораў, адбыліся і ў іншых сферах, звязаных з мастацкім аспектам Божага культу: напрыклад, прэзбітэрый быў перабудаваны так, што крэсла святара, амбона і алтар прынялі арыентацыю versus populum. Гэта не сведчыць пра непавагу да мінуўшчыны: гэтыя змены задумваліся для дасягнення больш важнай мэты, а менавіта ўдзелу сабранага люду. Немагчымасць выкарыстаць некаторыя музычныя творы можна кампенсаваць, арганізаваўшы іх выкананне па-за літургічнай цэлебрацыяй у форме канцэрта сакральнай музыкі.

Арган

7. Сёння выкарыстанне аргана падчас літургічных цэлебрацый вельмі абмежавана. У мінулым арган замяшчаў сабою актыўны ўдзел вернікаў і рабіў іх “маўклівымі і бяздзейнымі назіральнікамі” (Пій ХІ, Divini cultus, 9).
У межах цэлебрацыі арган можа суправаджаць і падтрымліваць спеў сабранага люду або хора. Аднак яго гучанне ніколі не павінна заглушаць малітвы ці спевы цэлебранта і чытанні, якія абвяшчае лектар ці дыякан.

Згодна з традыцыяй, арган павінен захоўваць маўчанне падчас перыядаў пакаяння (Вялікага посту і Вялікага тыдня), падчас Адвэнту і ў літургіях за памерлых. Аднак, калі існуе сапраўдная пастырская неабходнасць, арган можа выкарыстоўвацца для падтрымання спеву.

Добра, каб арган гучаў на працягу даўжэйшага часу перад цэлебрацыяй і пасля яе завяршэння. 
Надзвычай важна, каб усе касцёлы, асабліва найбольш дастойныя, мелі падрыхтаваных музыкантаў і якасныя інструменты. Асаблівай дбайнасцю трэба акружаць арганы з мінулых часоў і заўсёды цаніць іх за іхнія характарыстыкі.
III.
ПРАКТЫЧНЫЯ ЎКАЗАННІ
8. Прадпісанне наконт выкарыстання касцёлаў знаходзіцца ў кан. 1210 Кодэкса кананічнага права: “У сакральным месцы дазваляецца толькі тое, што служыць здзяйсненню і развіццю культу, пабожнасці і рэлігійнасці, і забараняецца ўсё, што знаходзіцца ў супярэчнасці са святасцю гэтага месца. Аднак у індывідуальных выпадках ардынарый можа дазволіць іншае выкарыстанне пры ўмове, што яно не супярэчыць сакральнаму характару месца”.

Прынцып, згодна з якім выкарыстанне касцёла не павінна парушаць сакральнасці гэтага месца, вызначае крытэрый, паводле якога дзверы касцёла могуць быць адчынены для канцэрта сакральнай ці рэлігійнай музыкі і, адпаведна, зачынены перад кожным іншым відам музыкі. Напрыклад, найпрыгажэйшая сімфанічная музыка сама па сабе не мае рэлігійнага характару. Вызначэнне сакральнай або рэлігійнай музыкі засноўваецца на першапачаткова задуманым выкарыстанні дадзеных музычных твораў ці спеваў, а таксама на іх змесце. Недапушчальна арганізоўваць у касцёле выкананне музыкі, якая не мае рэлігійнага натхнення і была ўкладзена для выканання ў пэўным свецкім кантэксце, незалежна ад таго, класічнай ці сучаснай, высакаякаснай ці папулярнай лічыцца гэтая музыка. З аднаго боку, яе выкананне не выражала б павагі да сакральнага характару касцёла, а з іншага боку, гэта было б выкананнем музыкі ў неадпаведным кантэксце. 
Касцёльнай уладзе належыць свабодна здзяйсняць кіраванне сакральнымі месцамі (пар. кан. 1213) і, адпаведна, рэгуляваць выкарыстанне касцёлаў такім чынам, каб ахоўваць іх сакральны характар.
9. Сакральная музыка, гэта значыць музыка, якая была ўкладзена для літургіі, але па розных прычынах больш не можа выконвацца падчас літургічнай цэлебрацыі, а таксама рэлігійная музыка, гэта значыць музыка, якая бярэ натхненне ў тэкстах Святога Пісання або літургіі і якая мае дачыненне да Бога, Найсвяцейшай Дзевы Марыі, святых або Касцёла, могуць знайсці сваё месца ў будынку касцёла, аднак па-за межамі літургічнай цэлебрацыі. Ігра на аргане або іншае музычнае выступленне, як вакальнае, так і інструментальнае, могуць “служыць спрыянню пабожнасці і рэлігійнасці”. У прыватнасці, яны могуць выкарыстоўвацца:

а) для падрыхтоўкі да вялікіх літургічных святаў або надання ім больш святочнага характару па-за межамі непасрэднай цэлебрацыі;

б) для падкрэслівання асаблівага характару розных літургічных перыядаў;

в) для стварэння ў касцёлах спрыяльнай для медытацыі атмасферы прыгажосці і для абуджэння нават у далёкіх ад Касцёла асобах адкрытасці да духоўных каштоўнасцяў;

г) для стварэння кантэксту, які падтрымлівае і робіць даступным абвяшчэнне Божага слова, напрыклад, працяглае чытанне Евангелля;

д) для захавання скарбаў касцёльнай музыкі, якія не павінны загінуць: музычных твораў і спеваў, укладзеных для літургіі, якія ніякім чынам не даецца сёння зручна ўключыць у літургічныя цэлебрацыі; духоўную музыку, напрыклад, араторыі і рэлігійныя кантаты, якія ўсё яшчэ могуць служыць як інструменты духоўнай камунікацыі;

е) каб дапамагчы наведвальнікам і турыстам больш поўна ўспрыняць сакральны характар касцёла пры дапамозе арганных канцэртаў у вызначаныя гадзіны.
10. Калі ад арганізатараў паступае прапанова правесці ў касцёле канцэрт, дазвол per modum actus дае ардынарый. Гэта трэба разумець як прадпісанне ў дачыненні да рэдкіх канцэртаў. Адпаведна, яно выключае магчымасць агульнага дазволу на серыю канцэртаў, як, напрыклад, у выпадку фестываля або канцэртнага цыкла.

Калі ардынарый палічыць неабходным, ён можа пры ўмовах, прадугледжаных Кодэксам кананічнага права (кан. 1222, § 2), вызначыць касцёл, які больш не выкарыстоўваецца для Божага культу, у якасці “залы” для выканання сакральнай і рэлігійнай музыкі, а таксама музыкі, якая не мае канкрэтна рэлігійнага характару, аднак адпавядае характару месца.

У гэтым заданні біскупу павінна дапамагчы дыяцэзіяльная камісія па літургіі і сакральнай музыцы.

Для захавання святасці касцёлаў пры дазволе на правядзенне канцэртаў неабходна выконваць наступныя ўмовы, які мясцовы ардынарый можа ўдакладніць:

а) просьбы ардынарыю павінны прадстаўляцца пісьмова і загадзя, з указаннем даты і гадзіны канцэрта, яго праграмы, у якую ўключаюцца назвы твораў і імёны іх аўтараў;
б) пасля атрымання дазволу ардынарыя пробашчы і рэктары касцёлаў павінны абмеркаваць з хорам і аркестрам патрэбу захавання неабходных нормаў;

в) уваход у касцёл павінен быць бясплатны і свабодны для ўсіх;

г) убранне і паводзіны выканаўцаў і слухачоў павінны адпавядаць сакральнаму характару касцёла;

д) музыканты і спевакі не павінны знаходзіцца ў прэзбітэрыі; алтару, крэслу святара і амбоне павінна аказвацца максімальная пашана;
е) Найсвяцейшы Сакрамэнт павінен па магчымасці захоўвацца ў бакавой капліцы або ў іншым бяспечным і годным месцы (пар. ККП, кан. 938, § 4);
ж) канцэрт павінен распачынацца і па магчымасці суправаджацца не толькі мастацкімі і гістарычнымі звесткамі, але і інфармацыяй, якая паспрыяе больш глыбокаму разуменню і духоўнаму ўдзелу з боку слухачоў;
з) арганізатар канцэрта павінен пісьмова пацвердзіць, што ён бярэ на сябе юрыдычную адказнасць, выдаткі, упарадкаванне касцёла і кампенсацыю магчымай шкоды.

11. Згаданыя практычныя ўказанні павінны дапамагчы біскупам і рэктарам касцёлаў у іх пастырскай адказнасці за захаванне сакральнага характару іх касцёлаў, прызначаных для святых цэлебрацый, малітвы і цішыні.
Гэтыя ўказанні не трэба інтэрпрэтаваць як адсутнасць цікаўнасці да музычнага мастацтва. Скарбы сакральнай музыкі сведчаць пра тое, наколькі хрысціянская вера спрыяе развіццю людской культуры.

Падкрэсліванне сапраўднай каштоўнасці сакральнай і рэлігійнай музыкі павінна быць для хрысціянскіх музыкантаў і ўдзельнікаў касцёльных хораў (scholae cantorum) заахвочваннем да працягу гэтай традыцыі і да захавання яе дзеля служэння веры, як ў сваім пасланні да артыстаў казаў Другі Ватыканскі сабор: “Не адмаўляйцеся аддаць свой талент на служэнне Божай праўдзе. Свет, у якім мы жывем, патрабуе прыгажосці, каб не трапіць у адчай. Прыгажосць, як і праўда, напаўняе сэрцы людзей радасцю. І гэта дзякуючы вашым рукам” (Пар. Другі Ватыканскі сабор, Пасланне да артыстаў, 8 снежня 1965 года).

Рым, 5 лістапада 1987 года
Кардынал Пауль Аўгустын Маер OSB
Прэфект
+ Вірджыліа Наэ,
тытулярны арцыбіскуп Ванкарыі

